
 

 

1 
 

27.05.2026   UPA2026/115

Naleraq Juno Berthelsen

 

 

Kalaallit Nunaannut aammalu Kalaallit Nunaanniit timmisartuussinerni imermik Kalaallit 

Nunaanni imeqarneqartumik sassaalliuteqartoqartalernissaa sulissutigineqassasoq, 

ilanngullugu attuumassuteqartunik suleqateqarnikkut soorlu timmisartuutileqatigiiffiit 

aammalu Visit Greenland Naalakkersuisut peqquneqarnissaannik Inatsisartut 

aalajangiiffigisassaattut siunnersuut. (Inatsisartuni ilaasortaq Lars Poulsen, Siumut) 

 

Aappasaaneerneqarnera 

 

Siunnersuutip una siunertaa anguniagaalu pitsaasuugamik Naleqqamiit 

tapersersornikuuarput ataatsimiititaliamilu suleqataaffigilluarparput. 

Nunatsinniit tunisassiat naleqarnerulernissaat Naleqqamiit tapersersorpagut. Tunisassiagut 

ineriartortinnissaat, nittarsaanneqarnissaat atornerulernissaallu 

tapersersorluaqqissaarpagut. 

Ataatsimiititaliami siunnersuut una pillugu suleqatigiilluarluta isumaqatigiissimavugut 

siammasinnerulaartumik angusaqarsinnaalluta. Nunatta ernga sermerlu piinnarnagit kisianni 

tunisassiat aamma allat nunatsinneersut ilanngullugit. 

 

Siullermeerneqarnerani eqqumaffigisassat arlaliusut taakkartorpagut soorlu ingerlatsineq, 

akit, suliariumannittussarsiuussineq (udbud), eqqagassat, pilersuinikkut isumannaatsuunneq 

ilaalu ilanngullugit. 

Paasissutissat pingaaruteqartut siunnersuutip kingunerisassaannut tunngasut pisariaqarput. 

Paasissutissat aaqqitassanut, aningaasanut, avatangiisitsinnut tunngasut.  

Aamma apeqqutit pingaaruteqartut tassaapput kikkut tuniniaassanersut, angallaviit 

tamarmik pineqarnersut, timmisartuutileqatigiiffiit tamarmik imaluunniit Air Greenland 

kisiat pineqarnersut. Aamma imip pitsaassusaa, allagartaqarnissamut piumasaqaatit 

aammalu angalasut tamarmik pineqarnersut. 

Naalakkersuisut kaammattussavagut tamakku eqqumaffigissagaat. 

 

Makku taareerlugit erseqqissarusupparput Naleqqamiit pingaarnerpaasoq tassaasoq kalaallit 

uani suliami salliunneqassasut. 

 

 

 

Ataatsimiititaliami aamma Naleqqamiit tamanna erseqqissarparput. Siullermeerneqarnerani 

Naleqqamiit oqaatigivarput tunisassiorneq, ineriartortitsineq periarfissallu Kalaallit 



 

 

2 
 

Nunaanni aallaaveqartariaqartut. Suliami uani Kalaallit Nunaanni aallaaveqarneq 

qulakkeerneqartariaqarpoq aammalu Kalaallit aallavigineqartariaqarput. 

 

Erseqqissaqqittariaqarparput kalaaleqateqartugut periarfissanik atorluartuusut nunatta 

ernganik sermianilu avammut tuniniaallutik. 

Kalaaleqatigut aallartisaasimasut tapersersornerussallugit pingaaruteqarluinnarpoq. 

 

Ingammik suliani makkunani pisortat inuussutissarsiornermi akulerunneqaraangamik. 

Avataaneersut kalaaliunngitsut salliunneqaleriasaassagunik taava kalaallit nunatsinni 

ingerlalluarnissaat ineriartornermilu siuttuunissaat aasiit aporfilersorneqarsinnaavoq.  

Kalaallit namminersorlutik inuussutissarsiuteqartut unammillernartumeeriikatapput pisortat 

unammisussaallugit. Avataaniit kalaaliunngitsut qaavatigut aamma unammeqatigissallugit 

atorfissaqartinngilaat. 

Kalaallit illersortariaqarpagut salliutillugillu. Nunatsinni ineriartornermi 

siuttunngornissaannut periarfissittariaqarpagut. 

Uanilu taasariaqarparput suliassaqarfik imaluunniit oqartussaaffik Ingerlatseqatigiiffinnut 

tunngasoq, selskabsområdet, selskabslov tamakkullu ilanngullugit nunatsinniit 

tiguneqarnissaa pingaaruteqarpoq. Aaqqissuusseqqinnissaq pisariaqarpoq kalaallit 

salliutissagutsigit. Ullumi selskabit/ingerlatseqatigiiffiit nunatsinni allaffiliortaqattaarnerat 

ajornanngippallaaqaaq. Taamaaliornikkummi kalaaliusutut inissinneqartarput. Uffa kalaallinit 

piginnittooqataasoqanngitsoq. 

 

Kalaallit, Inuiaat Kalaallit, nunap inoqqaavinnit kingoqqisut, salliunneqartariaqalerput. 

Kinaassuserput siunnersuummi aamma atorneqarluartariaqarpoq. Takornariat nunap 

inoqqaavii, nunaqavissut, pisinnaatitaaffii eqqumaffigineruleriartorpai. Taamaammat 

oqaluttuaq aqulluartariaqarparput. 

Kalaallit tunisassiai salliunneqartariaqarput kalaallit salliunneqartariaqaramik. Takornariat 

tamakku tapersersorluartarpaat. 

Tunisassiat oqaluttuamut naapertuuttariaqarput.  

 

Taamaammat aamma siullermeerneqarnerani Naalakkersuisut akissuteqaataani 

nalunaaqutsersueriaaseq “Product of Greenland”, ilisimatitsissutigigamikku Naleqqamiit 

apeqqutigivarput qanoq ”Product of Greenland” paasisassaanersoq. Naleqqamiit 

neriuutigaarput piumasaqaateqassasoq kalaallit piginnittuussasut taamatut 

nalunaaqutsersuisoqassappat.  

 

Siunnersuutip siunertaa tunngaviusumik tapersersoratsigu ataatsimiititaliap 

allannguutissatut siunnersuutaa akuerisassatut isigaarput kisianni qulaani taakkartukkagut 

eqqumaffigineqarnissaat Naalakkersuisunut kaammatuutiginiarparput. 

Kalaallit tunisassiaasa takussaanerulernissaat siuariartornissaallu tapersersorpagut.  

 

Taamatut oqaaseqarluta ataatsimiititaliap allannguutissatut siunnersuutaa Naleqqamiit 

akuerineqarnissaa innersuussutigaarput. 

 

Qujanaq. 

 


